
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

পুনশ্চ
১৩



এসেছিনু বালককালে।
ওখানে গুহাগহ্বরে,
ঝির ঝির ঝরুনার ধারায়,
রচনা করেচি মন-গড়া রহস্য কথা,
খেলেচি মুড়ি সাজিয়ে
নির্জ্জন দুপুরবেলায় আপনমনে একলা।


তারপরে অনেক দিন হোলো,
পাথরের উপর নির্ঝরের মতো
আমার উপর দিয়ে
বয়ে গেল অনেক বৎসর।
রচনা করতে বসেচি একটা কাজের রূপ
ঐ আকাশের তলায় ভাঙামাটির ধারে,
ছেলেবেলায় যেমন রচনা করেচি
নুড়ির দুর্গ।
এই শালবন, এই একলা-স্বভাবের তালগাছ,
ঐ সবুজ মাঠের সঙ্গে রাঙামাটির মিতালি,
এর পানে অনেকদিন যাদের সঙ্গে দৃষ্টি মিলিয়েচি,
যারা মন মিলিয়েছিল
এখানকার বাদলদিনে আর আমার বাদলগানে,
তারা কেউ আছে কেউ গেল চলে।

আমারও যখন শেষ হবে দিনের কাজ,
নিশীথ রাত্রের তারা ডাক দেবে
আকাশের ওপার থেকে—

